Ձև N 3 
ՀՀ ֆինանսների նախարարություն
________________________________________ 
(ՀՀ պետական կառավարման համակարգի մարմնի անվանումը)


ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2017 ԹՎԱԿԱՆԻ ՀՈԿՏԵՄԲԵՐԻ 5-Ի N 1317-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ


	1. ՀՀ էկոնոմիկայի նախարարություն
	24․12․2025թ․

	2. 
	N 01/30187-2025

	Ուսումնասիրելով ներկայացված «Հայաստանի Հանրապետության կառավարության 2017 թվականի հոկտեմբերի 5-ի N 1317-Ն որոշման մեջ փոփոխություններ կատարելու մասին» Կառավարության որոշման նախագիծը, որն ուղղված է մանկական, դպրոցական և ուսումնական հրատարակությունների, միաժամանակ որպես գիտական կամ ուսումնական և այլ հրատարակություն համարվող գրականության օտարման գործարքներն ԱԱՀ-ից ազատելու ներկայումս գործող կարգավորման պարզեցմանը՝ հայտնում ենք, որ նախագծի վերաբերյալ Էկոնոմիկայի նախարարության իրավասությունների շրջանակում դիտողություններ և առաջարկություններ չկան։
	Ընդունվել է ի գիտություն:

	3. ՀՀ կրթության, գիտության, մշակույթի և սպորտի նախարարություն
	08․01․2026թ․

	
	N 01/18.2/213-2026

	Կրթության, գիտության, մշակույթի և սպորտի նախարարությունը Հայաստանի Հանրապետության կառավարության 2017 թվականի հոկտեմբերի 5-ի N 1317-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի վերաբերյալ առաջարկություններ և դիտողություններ չունի:
	Ընդունվել է ի գիտություն:

	4. ՀՀ պետական եկամուտների կոմիտե
	14․01․2026թ․

	5. 
	N 06/3-1/1334-2026

	ՀՀ հարկային օրենսգրքի 64-րդ հոդվածի 2-րդ մասի 2-րդ կետով ԱԱՀ-ից ազատման արտոնություն սահմանված է մանկական և դպրոցական գրականության, դպրոցական ուսումնական հրատարակությունների, բուհերի, մասնագիտացված գիտական կազմակերպությունների, ՀՀ գիտությունների ազգային ակադեմիայի հրատարակած գիտական և ուսումնական հրատարակությունների օտարման մասով: Նույն կետին համապատասխան արտոնությունների կիրառության շրջանակը սահմանում է Կառավարությունը և այդ արտոնության կիրառության շրջանակները սահմանված են ՀՀ կառավարության 05.10.2017թ. N1317-Ն որոշման N 1 հավելվածով:
Միաժամանակ, հարկ է նկատի ունենալ, որ օրենսգրքի 64-րդ հոդվածի 2-րդ մասով սահմանված ԱԱՀ-ից ազատման որոշ արտոնությունների կիրառման մասով նախատեսվել են լիազորող նորմեր՝ Կառավարության որոշումներով արտոնությունների կիրառման շրջանակները սահմանելու համար՝ պայմանավորված տվյալ ոլորտի առանձնահատկություններով: Մասնավորապես, «Կրթության մասին», «Հանրակրթության մասին» և «Բարձրագույն կրթության և գիտության մասին» ՀՀ օրենքներով սահմանված առանձնահատկությունները հաշվի առնելով նախատեսվել է Կառավարության կողմից արտոնությունների կիրառման շրջանակների սահմանում` ԱԱՀ-ից ազատման արտոնության կիրառման գործընթացը կանոնակարգելու առումով ներառելով նաև տվյալ ոլորտում լիազոր պետական մարմնին:
Նախագծով առաջարկվում է ուժը կորցրած ճանաչել ՀՀ կառավարության 05.10.2017թ․ N1317-Ն որոշման N1 հավելվածի 3-րդ, 4-րդ և 5-րդ կետերի վերջին նախադասությունները և 10-րդ կետը, որոնցով նախատեսված է, որ մանկական և դպրոցական գրականության, ուսումնական և գիտական հրատարակությունների, ինչպես նաև որպես գիտական կամ ուսումնական, և որպես այլ տիպի հրատարակություն համարվող գրականության օտարման գործարքներն ազատվում են ԱԱՀ-ից, եթե դրանք հաստատվել կամ երաշխավորվել են ՀՀ կրթության և գիտության նախարարության կողմից։
Հայտնում ենք նաև, որ ուսումնական հրատարակության երաշխավորված լինելու պահանջը սահմանված է նաև կրթության ոլորտը կարգավորող օրենսդրությամբ, մասնավորապես՝ «Հանրակրթության մասին» ՀՀ օրենքի 17-րդ հոդվածի 6-րդ մասով, որի համաձայն ուսումնական հաստատություններում գործածվում են կրթության պետական կառավարման լիազորված մարմնի սահմանած կարգով փորձաքննություն անցած և երաշխավորված դասագրքեր և ձեռնարկներ` ուսումնական հաստատության ընտրությամբ:
Դպրոցական ուսումնական հրատարակությունների, մանկական և դպրոցական գրականության ԱԱՀ-ից ազատման արտոնության կիրառման մասով մինչև 2018թ. հունվարի 1-ը ևս նախատեսված էր համանման գործընթաց «Ավելացված արժեքի հարկի մասին» ՀՀ օրենքի 15-րդ հոդվածի 2-րդ, 3-րդ և 4-րդ կետերի, նույն օրենքի 46-րդ հոդվածին համապատասխան` ՀՀ հարկային տեսչության պետի 16.11.1998թ. N01/55 հրամանով հաստատված` «Ավելացված արժեքի հարկի մասին» ՀՀ օրենքի 15-րդ հոդվածի 2-րդ, 3-րդ և 4-րդ կետերի դրույթների վերաբերյալ հրահանգով (հրահանգը համաձայնեցված էր ՀՀ ֆինանսների և ՀՀ կրթության և գիտության նախարարությունների հետ): Ընդ որում, ԱԱՀ-ից ազատման արտոնության կիրառման համար այդ ակտերով ևս նախատեսված էր, որ դպրոցական ուսումնական հրատարակությունները, մանկական և դպրոցական գրականությունը պետք է պաշտոնապես հաստատված կամ երաշխավորված լինեն ՀՀ կրթության և գիտության նախարարության կողմից։
Հետևաբար՝ արտոնության կիրառության շրջանակը Կառավարության որոշմամբ սահմանելը և արտոնության կիրառման համար լիազոր մարմնի կողմից մանկական և դպրոցական գրականության, ուսումնական հրատարակության պաշտոնապես հաստատված կամ երաշխավորված լինելը պայմաններ է ապահովում դրանց օտարման մասով հարկ վճարողների կողմից հարկային պարտավորությունների կատարման, իսկ հարկային մարմնի կողմից՝ առավել արդյունավետ հարկային վարչարարության իրականացման համար: Ընդ որում, հարկային վարչարարության իրականացման տեսանկյունից հարկային մարմնի կողմից չեն ստուգվում մանկական և դպրոցական գրականության, ուսումնական հրատարակության համապատասխանությունը սահմանված չափանիշներին, այլ լիազոր մարմնի կողմից մանկական և դպրոցական գրականության, ուսումնական հրատարակության պաշտոնապես հաստատված կամ երաշխավորված լինելը հիմնավորող փաստաթուղթը հիմք է հանդիսանում ԱԱՀ-ից ազատման արտոնության կիրառման համար։
Ըստ նախագծի հիմնավորման՝ նախագծի ընդունման արդյունքում պարզեցվելու է մանկական գրականության, դպրոցական և ուսումնական հրատարակությունների, ինչպես նաև որպես գիտական կամ ուսումնական և այլ հրատարակություն համարվող գրականության օտարման գործարքների ԱԱՀ-ից ազատելու ընթացակարգը, քանի որ ՀՀ կրթության, գիտության, մշակույթի և սպորտի նախարարության ռեսուրսները հաճախ չեն բավարարում մեծ ծավալի հրատարակությունների բովանդակությունը կարճ ժամկետում ուսումնասիրելու և համապատասխան երաշխավորում տրամադրելու համար։ Արդյունքում, ՀՀ կրթության, գիտության, մշակույթի և սպորտի նախարարության կողմից երաշխավորումները տրամադրվում են ավելի երկար ժամկետներում, քան ԱԱՀ-ի հաշվետու ժամանակաշրջանն է, ինչի արդյունքում այդ ընթացքում օտարված գրականության մասով խնդիրներ են առաջանում ԱԱՀ հաշվարկելու և վճարելու առումով, քանի որ դեռևս պարզ չի լինում` գործարքներն ազատված են ԱԱՀ-ից, թե ոչ։
Վերոգրյալի հետ կապված՝ հայտնում ենք, որ նախագծով առաջարկվող` ԱԱՀ-ի գծով արտոնության կիրառության ընթացակարգի փոփոխությունը, ըստ էության, նշանակում է, որ տնտեսավարողն ինքն է իր ռիսկով որոշելու գրականության բովանդակության համապատասխանությունը ԱԱՀ-ից ազատման արտոնության կիրառման համար, իսկ հարկային մարմինը հետագայում ստուգելու է տնտեսավարողի կողմից ԱԱՀ-ից ազատման արտոնության կիրառման հիմնավորվածությունը, որը խնդրահարույց է հարկային վարչարարության իրականացման տեսանկյունից, բացի այդ հանգեցնելու է հարկային մարմնի կողմից լրացուցիչ հսկողական գործիքակազմի ներգրավման անհրաժեշտության, այդ թվում՝ համապատասխան որակավորում պահանջող մասնագետների ներգրավմամբ, ինչը վերջնարդյունքում կարող է լինել անարդյունավետ։ Բացի այդ, նախագծով առաջարկվող կարգավորումները հարկ վճարողների մոտ առաջացնելու են անորոշություն նշված հարկային արտոնությունից օգտվելու հնարավորության, ինչպես նաև հարկային պարտավորությունների կատարման տեսանկյունից։ Գործող կարգավորումներով հարկ վճարողը մինչև համապատասխան գրքերի օտարման մասով ԱԱՀ-ից ազատման արտոնության կիրառումը լիազոր մարմնի կողմից պետք է հավաստվի կամ երաշխավորվի գրականության մանկական կամ դպրոցական, հրատարակության դպրոցական կամ ուսումնական կամ գիտական որակելը, իսկ նախագծով նախատեսվող կարգավորումների ընդունման պարագայում հարկ վճարողը ինքնուրույն՝ իր ռիսկով է որոշելու համապատասխան գրականության կամ հրատարակության մանկական, դպրոցական, ուսումնական կամ գիտական որակվելու հանգամանքը, որը միշտ չէ, որ կարող է ճիշտ լինել, ինչի արդյուքնում հարկ վճարողի մոտ կարող են առաջանալ ԱԱՀ հաշվարկելու ու վճարելու, ինչպես նաև այդ հարկի գումարների հաշվարկման հետ կապված տույժերի և տուգանքների գծով հարկային պարտավորություններ։ 
Ելնելով վերոգրյալից և հաշվի առնելով այն, որ նախագծով ներկայացված առաջարկություններն, ըստ էության, չեն պարզեցնում մանկական և դպրոցական գրականության, ուսումնական և գիտական հրատարակությունների, ինչպես նաև որպես գիտական կամ ուսումնական, և որպես այլ տիպի հրատարակություն համարվող գրականության օտարման գործարքների մասով ԱԱՀ-ից ազատման արտոնության կիրառման գործընթացը, ներկայացված խմբագրությամբ նախագծի ընդունումը համարում ենք ոչ նպատակահարմար։ 
Միաժամանակ, առաջարկում ենք պահպանել մանկական և դպրոցական գրականության, ուսումնական և գիտական հրատարակությունների, ինչպես նաև որպես գիտական կամ ուսումնական հրատարակություն համարվող գրականության օտարման մասով ԱԱՀ-ից ազատման արտոնության կիրառման նպատակով այդ գրականության և հրատարակության ՀՀ կրթության, գիտության, մշակույթի և սպորտի նախարարություն կողմից հաստատված կամ երաշխավորված լինելու պահանջը։ Հարկային վարչարարության իրականացման ընթացքում համապատասխան գրականությունը և հրատարակությունը որպես մանկական, դպրոցական, ուսումնական կամ գիտական հավաստելու կամ երաշխավորելու նպատակով լիազոր մարմնին դիմում ներկայացված լինելու հանգամանքը հաշվի առնելով կիրառել ԱԱՀ-ից ազատման արտոնություն՝ պայմանով, որ հետագայում դիմումը լիազոր մարմնի կողմից մերժվելու դեպքում հարկ վճարողը պետք է կատարի ԱԱՀ-ի գծով պարտավորությունները՝ հաշվարկելով ԱԱՀ-ի գումարները, ինչպես նաև այդ գումարների հաշվարկման հետ կապված տույժերի և տուգանքների գծով հարկային պարտավորությունները։ Հարկային պարտավությունների հաշվարկման հետ կապված հարկ վճարողը պետք է ներկայացնի ճշտված հարկային հաշվարկներ՝ հաշվի առնելով ճշտված հարկային հաշվարկների ներկայացման համար օրենսգրքով սահմանված սահմանափակումները, իսկ ճշտված հարկային հաշվարկների ներկայացման համար օրենսգրքով սահմանված սահմանափակումների առկայության դեպում կկատարվի հարկային պարտավորությունների վերահաշվարկ՝ հիմք ընդունելով օրենսգրքի 44-րդ հոդվածի 6-րդ մասով և ՀՀ կառավարության 25․10․2018թ․ N1177-Ն որոշմամբ սահմանված կարգավորումները։ Ընդ որում, նշված գործընթացի շրջանակներում պետք է նախատեսվի նաև լիազոր մարմնի կողմից հարկային մարմին համապատասխան տեղեկությունների ներկայացման պահանջ՝ հարկ վճարողների կողմից ներկայացված դիմումների և դրանց հետագա ընթացքի վերաբերյալ։
	Չի ընդունվել:
«Հանրակրթության մասին» ՀՀ օրենքի 17-րդ հոդվածի 6-րդ մասով սահմանված են ոչ թե առհասարակ ուսումնական հրատարակություններին ներկայացվող պահանջները, այլ այն, որ ուսումնական հաստատություններում պետք է գործածվեն կրթության պետական կառավարման լիազորված մարմնի (այսուհետ՝ լիազոր մարմին) սահմանած կարգով փորձաքննություն անցած և երաշխավորված դասագրքեր և ձեռնարկներ: Սա կրթության ոլորտի քաղաքականության ուղղություն է և հարկման, այդ թվում՝ ԱԱՀ-ից ազատման արտոնության կիրառության հետ որևէ առնչություն չունի:
Այս համատեքստում, «Հանրակրթության մասին» ՀՀ օրենքը որևէ կերպ չի արգելում, օրինակ, կրթության լիազոր մարմնի կողմից չերաշխավորված մանկական գրականության վաճառքը գրախանութներում: Ուստի, խնդրո առարկա գործարքները որպես ԱԱՀ-ից ազատված ճանաչելու՝ նախագծով առաջարկվող կանոնի փոփոխությունը չի հակասում «Հանրակրթության մասին» ՀՀ օրենքին (նման խնդիր չի բարձրացվել նաև լիազոր մարմնի կողմից):
Միաժամանակ, խնդրո առարկա հրատարակությունների օտարումն ԱԱՀ-ից ազատելու՝ գործող ընթացակարգը խնդրահարույց է, քանի որ Կառավարության համար ենթադրում է ռեսուրսների մեծ ծախս, իսկ տնտեսավարող սուբյեկտների համար ստեղծում է անհարմարություններ: Մասնավորապես, գործող ընթացակարգը ենթադրում է, որ ԱԱՀ-ից ազատման համար բոլոր դեպքերում հրատարակությունները պետք է ներկայացվեն կրթության ոլորտի լիազոր մարմնին՝ հաստատման կամ երաշխավորման: Այսինքն, անգամ այն պարագայում, երբ ակնհայտ է, որ խոսքը, օրինակ, մանկական նկարազարդ գրականության մասին է, միևնույն է, ընթացակրգը ԱԱՀ-ից ազատման տեսանկյունից որևէ առանձնահատկություն չի նախատեսում: Ընդ որում, մեր ունեցած տեղեկատվության համաձայն՝ միշտ չէ, որ հրատարակիչները ԱԱՀ-ից ազատման արտոնությունից օգտվելու համար իրենց հրատարակությունները նախապես ներկայացնում են կրթության ոլորտի լիազոր մարմնին՝ հաստատման կամ երաշխավորման: Շատ հաճախ նրանք պարզապես կիրառում են ԱԱՀ-ից ազատման արտոնությունը՝ իրենց ԱԱՀ-ով հարկման բազաները հայտարարագրելով որպես ԱԱՀ-ից ազատված՝ դրանով իսկ խախտելով սահմանված կարգը:
Մեր կարծիքով նախագծով ներկայացված առաջարկությունը օպտիմալացնում է մի կողմից հարկային հաշվառումը հրատարակիչների մոտ, մյուս կողմից՝ հանրային ռեսուրսի ծախսը կրթության ոլորտի լիազոր մարմնի մոտ: Մասնավորապես, նախագծի ընդունման պարագայում հրատարակչությունները, «ճանաչելով» սեփական հրատարակությունները՝ կարող են ինքնուրույնաբար, իրենց ռիսկով կիրառել ԱԱՀ-ից ազատման արտոնությունը, իսկ հարկային մարմինը հսկողական աշխատանքների շրջանակներում, ըստ կարիքի կասեցնելով և/կամ երկարացնելով հսկողական գործողությունների ընթացքը, կարող է յուրաքանչյուր կոնկրետ դեպքում ստանալ կրթության ոլորտի լիազոր մարմնի կամ համապատասխան փորձագետի դիրքորոշումը այս կամ այն հրատարակչական արտադրանքի նկատմամբ ԱԱՀ-ից ազատման արտոնության կիրառության իրավաչափության վերաբերյալ: Այս առումով, նախագծի ընդունումը չի ենթադրում, որ այսուհետ հարկային ծառայողն է որակելու այս կամ այն հրատարակչության՝ ԱԱՀ-ից ազատման արտոնության կիրառության հիմնավորվածությունը:
Հատկանշական է նաև այն, որ հրատարակչական արտադրանքի՝ ԱԱՀ-ից ազատման արտոնության կիրառության ընթացակարգը նախագծով ներկայացված տրամաբանությամբ փոխարինելու առաջարկությունը՝ որպես ոլորտի տնտեսավարող սուբյեկտների հավաքական առաջարկություն, Ֆինանսների նախարարություն է ներկայացրել Հրատարակիչների ասոցիացիան և արդեն տևական ժամանակ է, ասոցիացիայի անդամները խնդրում են այս փոփոխությունը կյանքի կոչել:
Ինչ վերաբերում է Պետական եկամուտների կոմիտեի այլընտրանքային առաջարկությանը, այն է՝ հրատարակչության կողմից լիազոր մարմին դիմում ներկայացնելու պարագայում ԱԱՀ-ից ազատման արտոնությունը կիրառել, իսկ հետագայում՝ ըստ կարիքի համապատասխան ճշգրտումներ կատարել, նպատակահարմար չենք համարում՝ հետևյալ հիմնական նկատառումներով: Առաջարկության ընդունման պարագայում ակնհայտորեն ԱԱՀ-ից չազատվող հրատարակչության մասով կարող է դիմում ներկայացվել լիազոր մարմին, կիրառվել ԱԱՀ-ից ազատման արտոնություն՝ դրանով իսկ արհեստականորեն տարաժամկետելով ԱԱՀ-ի վճարումը (թեև այս դեպքում տույժեր կարող են հաշվարկվել, այդուհանդերձ այս ռիսկն առկա է): Եվ այս պարագայում արդյո՞ք ճիշտ է, որ ՊԵԿ-ը ստուգման ժամանակ տեսնելով, որ ակնհայտորեն ԱԱՀ-ից չազատվող հրատարակչության մասով դիմում է ներկայացվել լիազոր մարմին՝ նորմալ վերաբերվի ԱԱՀ-ից ազատման արտոնության կիրառության ոչ իրավաչափ գործողությանը՝ սպասելով լիազոր մարմնի եզրակացությանը: Մեր կարծիքով այս պրակտիկան նախընտրելի չէ:

	6. ՀՀ արդարադատության նախարարություն
	03․03․2026թ․

	Նախագծի 1-ին կետի կարգավորումների համաձայն ստացվում է, որ մանկական գրականության, դպրոցական և ուսումնական հրատարակությունների, ինչպես նաև միաժամանակ որպես գիտական կամ ուսումնական և այլ հրատարակություն համարվող գրականության օտարման գործարքների իրացման դեպքում ԱԱՀ-ից ազատման արտոնության համար այլևս որպես պարտադիր պայման չի սահմանվելու Հայաստանի Հանրապետության կրթության, գիտության, մշակույթի և սպորտի նախարարության (այսուհետ՝ Նախարարություն) կողմից հաստատված կամ երաշխավորված լինելու պայմանը։ 
Այս առումով գտնում ենք, որ նման կարգավորումը խնդրահարույց է, քանի որ օրինակ՝ «Հանրակրթության մասին» օրենքի 17-րդ հոդվածի 6-րդ մասում սահմանվում է․ «Ուսումնական հաստատություններում գործածվում են կրթության պետական կառավարման լիազորված մարմնի սահմանած կարգով փորձաքննություն անցած և երաշխավորված դասագրքեր և ձեռնարկներ` ուսումնական հաստատության ընտրությամբ»։ Նման պարագայում ստացվում է, որ տնտեսվարողն (հարկ վճարողը) ինքն է որոշելու վերոնշյալ հրատարակությունների բովանդակային համապատասխանությունը՝ ԱԱՀ-ից ազատման արտոնության կիրառման համար։ Այստեղ հարց է առաջանում․ եթե կրթության ոլորտի մի շարք առանձնահատկությունները հաշվի առնելով նախատեսվել է ԱԱՀ-ից ազատման արտոնության կիրառման սահմանում՝ կրթության բնագավառում լիազոր մարմնի հաստատմամբ կամ երաշխավորությամբ, ապա արդյոք նման կարգավորման պարագայում ռիսկային չի կարող համարվել տնտեսվարողի (հարկ վճարողի) կողմից տվյալ գրականության որակավորումը Հայաստանի Հանրապետության կառավարության 2017 թվականի հոկտեմբերի 5-ի N 1317-Ն որոշմամբ նախատեսված գրականության տեսակին պատկանելիությունը որոշելու նպատակով, մասնավորապես պետական չափորոշչին համապատասխանության գնահատման և տեխնիկական պահանջների մասով փորձաքննության անցկացումը և բովանդակային գնահատումը։
Բացի այդ, եթե հարկային մարմնի կողմից ԱԱՀ-ից ազատման արտոնության կիրառման հիմք կարող էր հանդիսանալ Նախարարության կողմից տվյալ հրատարակության հաստատված կամ երաշխավորված լինելը հավաստող փաստաթութղը, արդյոք տնտեսվարողի (հարկ վճարողի) կողմից գնահատումը կարող է հիմք հանդիսանալ տվյալ հրատարակության մասով ԱԱՀ-ից ազատման արտոնություն կիրառելու համար, և արդյոք հարկային մարմնի կողմից խնդիր չի առաջանա տնտեսվարողի (հարկ վճարողի) գնահատման հիմնավորվածությունը ստուգելու հարցի շուրջ։ 
Նախագծի հիմնավորման համաձայն՝ «Նախարարության ռեսուրսները հաճախ չեն բավարարում մեծ ծավալի հրատարակությունների բովանդակությունը կարճ ժամկետում ուսումնասիրելու և համապատասխան երաշխավորում տրամադրելու համար։ Արդյունքում, Նախարարության կողմից երաշխավորումները տրամադրվում են ավելի երկար ժամկետներում, քան ԱԱՀ հաշվետու ժամանակաշրջանն է, ինչի արդյունքում այդ ընթացքում օտարված գրականության մասով խնդիրներ են առաջանում ԱԱՀ հաշվարկելու և վճարելու առումով, քանի որ դեռևս պարզ չի լինում գործարքներն ազատված են ԱԱՀ-ից, թե ոչ»։ 
Այս առումով գտնում ենք, որ Նախագծի կարգավորումները չեն կարող հանդիսանալ վերոնշյալ խնդրի արդյունավետ լուծման հիմք, ուստի գտնում ենք, որ Նախագծով նախատեսվող կարգավորումների մասով անհրաժեշտ է ներկայացնել լրացուցիչ հիմնավորումներ կամ  դիտարկել այլընտրանքային լուծումներ։
	Չի ընդունվել:
«Հանրակրթության մասին» ՀՀ օրենքի 17-րդ հոդվածի 6-րդ մասով սահմանված են ոչ թե առհասարակ ուսումնական հրատարակություններին ներկայացվող պահանջները, այլ այն, որ ուսումնական հաստատություններում պետք է գործածվեն կրթության պետական կառավարման լիազորված մարմնի (այսուհետ՝ լիազոր մարմին) սահմանած կարգով փորձաքննություն անցած և երաշխավորված դասագրքեր և ձեռնարկներ: Սա կրթության ոլորտի քաղաքականության ուղղություն է և հարկման, այդ թվում՝ ԱԱՀ-ից ազատման արտոնության կիրառության հետ որևէ առնչություն չունի:
Այս համատեքստում, «Հանրակրթության մասին» ՀՀ օրենքը որևէ կերպ չի արգելում, օրինակ, կրթության լիազոր մարմնի կողմից չերաշխավորված մանկական գրականության վաճառքը գրախանութներում: Ուստի, խնդրո առարկա գործարքները որպես ԱԱՀ-ից ազատված ճանաչելու՝ նախագծով առաջարկվող կանոնի փոփոխությունը չի հակասում «Հանրակրթության մասին» ՀՀ օրենքին (նման խնդիր չի բարձրացվել նաև լիազոր մարմնի կողմից):
Մեր կարծիքով տնտեսավարող սուբյեկտի կողմից հրատարակությանը որակում տալու պրակտիկան խնդրահարույց չէ, քանի որ այն կարող է, ըստ կարիքի, ստուգվել հարկային մարմնի կողմից, այդ թվում՝ նույն՝ կրթության ոլորտի լիազոր մարմնի օգնությամբ կամ համապատասխան փորձագետի ներգրավմամբ:
Միևնույն ժամանակ, հայտնում ենք, որ նախագծի ընդունման հիմնավորման նշյալ մասը խմբագրվել է։

